«Ӧтуввезйын наркотикъяссянь лёктор вӧчӧмлы колӧ лӧсьӧдны лӧсялана кутӧдъяс»

Та йылысь висьталіс талун Коми Республикаса Юралысь Наркотикъяслы паныд удж нуӧдан Коми Республикаса комиссиялӧн заседание вылын, кӧні сёрнитісны сы йылысь, кыдзи юӧр йӧзӧдан каналъяс пыр вузалӧны наркотикъяс.

Наркотикъясӧн вӧдитчӧм бӧрся видзӧдан Россия Федерациялӧн федеральнӧй службаса Коми Республикаын веськӧдланінлӧн юӧртӧм серти, талун преступнӧй элементъяс наркотикъяс вузалӧм могысь зэв ёна вӧдитчӧны мобильнӧй йитӧдӧн да Ӧтуввезйӧн. Анализ нуӧдӧм серти, наркодиллеръяс ӧнія коммуникационнӧй технологияясӧн кутасны вӧдитчыны нӧшта на ёнджыка. Сэк жӧ, тӧдмалӧм Ӧтуввез-ресурсъяссӧ он вермы блокируйтны сы вӧсна, мый татшӧмсяма сайтъяссӧ регистрируйтӧны суйӧр сайын. Татшӧм помка вӧсна сьӧкыд корсьны тшӧтш и ресурсъясса администраторъясӧс.

Вячеслав Гайзер тшӧктіс тӧдмасьны контент блокируйтан система уджкӧд, мыйӧн бура уджалӧны ӧткымын канмуын.

«Ӧтуввезйын татшӧмсяма инӧд торкалӧмъяскӧд да наысь колясъяскӧд паныд удж нуӧдӧм — тайӧ технология да оланпас серти зэв сьӧкыд удж, но тайӧ оз висьтав сы йылысь, мый сійӧс оз позь решитны, - тӧдчӧдіс Коми Республикаса Юралысь. - Колӧ Коми Республикаса лӧсялана службаяс водзӧ, торйӧн нин, дінмуса Информатизация да связь комитет водзӧ, пуктыны сэтшӧм могъяс решениеяс корсьӧм вылӧ, кутшӧмъяс отсӧгӧн эськӧ позис дінмуса шӧр Ӧтуввез-провайдеръяскӧд ӧтув блокируйтны наркотикъяс вузалӧм йылысь юӧр сетысь ресурсъяссӧ».

Вячеслав Гайзер тшӧктіс дасьтыны Россияса минкомсвязьӧ шыӧдчӧм лӧсялана оланпас вӧзйӧм йылысь, а Россия Федерацияса Веськӧдлан котырӧ — вузавны позьтӧм ресурсъяс блокируйтӧм вылӧ технологическӧй мераяс примитӧм йылысь.

«Сідзжӧ канму власьт лӧсялана органъяслы отсӧг вылӧ колӧ кыскыны тайӧ уджӧ общественносьтса йӧзӧс, медым тӧдмавны наркотикъяс вузалан каналъяссӧ кыдзи ставмирса вез пыр, сідзи и мукӧд коммуникация каналъяс да збыль олӧмын йитӧдъяс пыр», - кывкӧрталіс Вячеслав Гайзер. 
